
Dakwaan saya miliki saham TV3 fitnah
Berita Harian: 12 May 2005

PUTRAJAYA: Tun Dr Mahathir Mohamad (gambar) menyifatkan dakwaan Datuk Seri Anwar Ibrahim dalam rancangan HARDtalk yang disiarkan British Broadcasting Corporation (BBC) kelmarin kononnya beliau secara peribadi memiliki 70 peratus ekuiti dalam TV3 sebagai fitnah semata-mata.

Bekas Perdana Menteri berkata, tuduhan terbaru itu jelas cubaan mempengaruhi masyarakat dunia kononnya beliau adalah pemimpin yang rasuah dan melakukan pelbagai kesalahan sehingga tidak boleh membenarkan bekas timbalannya itu menjadi penggantinya.

“Itu fitnah, saya tak pernah ada saham apa pun, cuma ada 200 saham dalam Malaysian Tobacco yang saya beli sebelum saya jadi menteri lama dulu. Itu saja saham saya, yang lain ASN, ASB, itu saya terpaksa beli. Saya tak beli apa saham pun, tak pernah.

“Berkali-kali dia kata 70 peratus itu milik peribadi. Dia bagi tahu seluruh dunia saya rasuah dan macam-macamlah tuduhan dibuat. Itulah tadi, saya kata kalau orang nak teka siapa yang tikam belakang, orang inilah. 

“Saya penaik dia bagi dia masuk Umno, tolong dia jadi Ketua Pemuda, jadi Naib Presiden, dia jadi Timbalan Presiden, jadi Timbalan Perdana Menteri, bagi jawatan macam-macam tetapi dia sanggup cerita benda yang fitnah. 

“Kononnya yang saya tak nak dia ganti saya ini kerana saya banyak lakukan jenayah dan kalau dia jadi Perdana Menteri dia akan ambil tindakan terhadap saya,” katanya dalam satu pertemuan dengan Berita Harian di Yayasan Kepimpinan Perdana di sini, semalam.

Pertemuan itu, yang diatur sejak minggu lalu bertujuan mewawancara Dr Mahathir mengenai kegiatannya selepas bersara daripada politik dan kerajaan. Hadir sama ialah Pengarang Kumpulan Berita Harian, Datuk Hishamuddin Aun dan timbalannya, Manja Ismail. Ketika diwawancara oleh Ewan McGregor dalam program HARDtalk kelmarin, Anwar ketika ditanya sama ada beliau memiliki TV3 menafikannya dengan berkata 70 peratus saham stesen itu dimiliki oleh Dr Mahathir, manakala bakinya masing-masing dimiliki oleh empat pengarang kanan akhbar ketika itu.

Mengulas lanjut tuduhan Anwar itu, Dr Mahathir menjelaskan, beliau sekadar menjadi pemegang amanah kepada harta dan saham milik Umno ketika menerajui parti, itu pun secara bersama Timbalan Presiden dan Bendahari parti. Malah, katanya, sejak beliau menjadi Presiden Umno, semua harta milik parti dikesan dan diletakkan di bawah pemegang amanah supaya tidak hilang seperti sebelumnya apabila penama yang diberi tanggungjawab menjaga harta itu, meninggal dunia.

“Saya jadi pemegang amanah kepada Umno dan apa juga yang dimiliki oleh Umno memanglah atas nama saya tetapi dia kata milik peribadi. Boleh semak tengok banyak mana (saham) saya ada dalam TV3, anda semaklah tengok.

“Saya tak pernah ada saham dalam apa-apa syarikat sehinggalah saya berhenti pun saya tak beli saham. Yang lain semua begitu, saya tak pernah ada saham. Beli saham sebab harga naik nak untung, tak ada. Saya tak pernah beli apa pun walaupun saya memang berhak dan boleh nak beli saham,” katanya.

Ditanya apakah nasihat beliau kepada Anwar, Dr Mahathir berkata, fitnah adalah dosa besar dan orang yang kononnya berpegang kuat kepada agama tidak sepatutnya membuat tuduhan memburuk-burukkan orang lain.

“Tak baik, berdosa buat benda macam ini, selain daripada kita memfitnah, kita berdosa. Sebagai seorang yang kononnya berpegang kuat pada agama, jangan buat tuduhan yang tak baik, dosa besar tu. Saya fikir dia tahu, saya tak fikir dia tak tahu,” katanya.

